Filipos text

   1 • 1 Liham nina Pablo at Timoteo, mga lingkod ni Kristo Jesus, sa lahat ng mga banal kay Kristo Jesus na nasa Filipos na kasama ng kanilang mga obispo at diakono.

2 Sumainyo ang kagandahang-loob at kapayapaan galing sa Diyos na ating ama at kay Jesucristo.

3 Lagi akong nagpapasalamat sa Diyos sa pag-alaala sa inyo, 4 at lagi ko kayong ipinagdarasal nang may galak sa pagdarasal ko alang-alang sa inyong lahat, 5 sapagkat tinulungan ninyo ako sa pag-eebanghelyo mula sa unang araw hang​gang ngayon. 6 Nati​tiyak ko ito: siyang nagsimula ng mabu​​ting gawaing ito sa inyo ay mag​pa​paganap nito hanggang sa araw ni Kristo Jesus. 7 Ito ang inaasahan ko para sa inyong lahat nang isa​ma ko kayo sa aking puso; sa aking pag​kabilanggo at pagtatanggol at pagpapatibay ng Ebanghelyo, kasali ko kayo sa pagpapa​lang itong ibinibigay sa akin.

8 Alam ng Diyos na minamahal ko kayo ng pag-ibig ni Kristo Jesus. 9 Kaya ipina​na​nalangin kong nawa’y lalong umunlad sa inyo ang pag-ibig nang may kaalaman at mabuting pasya.

10 Sa gayon ninyo malalaman kung ano ang tama upang sapitin ninyong malinis at walang-sala ang araw ni Kristo 11 at magkaroon kayo ng ganap na bunga ng kabanalan sa pamamagitan ni Jesucristo para sa kapurihan ng Diyos.

Si Kristo ang aking buhay

• 12 Gusto kong malaman ninyo, mga ka​patid, na lalong umunlad ang Ebang​helyo dahil sa nangyari sa akin. 13 Sapag​kat nalaman ng lahat sa pa​lasyo at sa labas na ako’y naka​bilanggo para kay Kristo. 14 Kaya pinatibay ng aking pagka​bilanggo ang karamihan sa mga kapatid nating Kristiyano at lan​taran na nilang ipinahahayag nang walang takot ang Salita.

15 Oo nga’t ipinahahayag si Kristo ng ilan dahil sa inggit at pagpapaligsahan, pero ang iba nama’y dahil sa mabuting kalooban. 16 Alam nga nitong huli na nalagay ako rito para ipagtanggol ang Ebanghelyo, at gumagawa sila dahil sa pag-ibig. 17 Hindi naman mabuti ang konsiyensya ng ibang nag​papahayag kay Kristo dahil sa kumpi​tensya: hangad nga nilang pabigatin pa ang aking pagka​bilanggo. 18 E, ano sa akin kung tapat ang ilan at ang iba nama’y hindi? Kahit papaano, ipinahahayag si Kristo, at ikina​gagalak ko ito.

19 Alam ko na ikabubuti ko ang lahat ng ito at maliligtas ako sa tulong ng inyong mga dasal at ng pamamahala ng Espiritu ni Jesu​cristo. 20 Inaasahan ko at pinani​ni​walaang di ako kailan​man mapapahiya; sa halip mananatili akong matapang at luluwalhatiin ko si Kristo sa pamamagitan ng aking sarili, sa buhay man o kama​tayan, ngayon at kailanman.

21 Para sa akin, si Kristo ang buhay, at pa​kinabang ang kamatayan. 22 Ngu​nit habang nasa laman ako at buhay, nakikinabang ako sa aking trabaho. Kayat alin ang pipiliin ko? 23 Nagsa​sala​wahan ako: nais kong yumao at makasama si Kristo, sapag​kat ito ang pinakamabuti. 24 Ngunit kailangan pa ninyo ang aking pananatili sa laman. 25 Kaya nakatitiyak akong mana​natili at didito pa ako kasama ninyong lahat upang umunlad kayo at magalak sa inyong pananampalataya. 26 Sa gayon aapaw ang inyong Kristiyanong kasi​yahan dahil sa akin, sa aking muling pagdalaw sa inyo.

Manatiling matatag sa pananampalataya

• 27 Mamuhay nawa kayo nang karapat-dapat lamang sa Ebanghelyo ni Kristo. Kapag dumating ako, makita ko nawang nananatili kayong matibay. At habang malayo pa ako, marinig ko nawa ito. Ipaglaban ninyo ang pani​niwala sa Ebanghelyo nang may iisang espiritu at puso. 28 At huwag kayong matakot sa mga kalaban. Ang pagka​kaisa ninyo ang magiging tiyak na tandang galing sa Diyos ang kanilang pagkapahamak at ang inyong pagka​kaligtas. 29 Sapagkat pinagkalooban niya kayo hindi lamang ng paniniwala kay Kristo kundi pagtitiis din alang-alang sa kanya 30 sa iisang laban na binabata ko tulad ng nakita na ninyo at nababalitaan pa.

Maging mapagpakumbabang tulad ni Jesus

2   • 1 Kung puwede ko kayong pangara​lan sa ngalan ni Kristo at makiki​nig kayo sa pagpapayo ng pag-ibig; kung magkasalo tayo sa iisang Espiritu at taglay ninyo ang kabaitan at habag, 2 pasayahin ninyo ako. Magka​sundo kayo sa iisang pag-ibig at ha​ngarin ninyo ang iisang layunin. 3 Huwag kayong padala sa pagtatalo o kayaba​ngan, kundi maging mapagpakum​​baba nawa ang bawat isa at paha​lagahan ang iba nang higit pa kaysa sarili. 4 Huwag hanapin ng isa’t isa ang ikabubuti ng sarili lamang kundi ang ikabubuti rin ng iba. 5 Tularan ninyo ang saloobin ni Kristo Jesus.

6 Nasa katayuan siya ng Diyos

kaya hindi niya inambisyong maka​pantay ang Diyos

7 Sa halip sinaid pa ang sarili sa pag-aanyo niyang alipin

at sa pagiging tulad ng mga tao:

natagpuan nga siyang kamukha ng tao.

8 Nagpakababa siya at naging masu​nurin hanggang kamatayan,

hanggang kamatayan sa krus.

9 Dahil dito itinampok siya ng Diyos

at binigyan ng Pangalang mataas pa sa alinmang pangalan

10 upang paluhod na sumamba ang lahat  sa Pangalan ni Jesus

sa kalangitan, sa lupa at sa kailaliman

11 at ipahayag ng tanang dila na Panginoon si Kristo Jesus

para sa kaluwalhatian ng Diyos Ama.

• 12 Kaya nga, mahal na mga kapa​tid na laging tumatalima sa akin noong kasama ninyo ako, higit pa kayong tuma​lima ngayong malayo ako, at ganapin ninyo ang inyong pagkaligtas nang may “takot at panginginig.” 13Ang Diyos ang gumagawa sa inyo na naisin at gawin ang magbibigay-lugod sa kanya. 14 Gawin ninyo ang lahat nang walang kulang at pagtutol, 15 at sa gayon walang sala at walang bahid, upang maging mga anak kayo ng Diyos sa gitna ng isang buktot at di-tapat na lahi. Nagni​ningning kayo sa piling nilang parang tala sa sanlibutan, 16 sa panga​ngalaga ninyo sa salitang pambuhay. At ipagma​malaki ko ito sa araw ni Kristo sapagkat hindi nasayang ang aking pagtakbo at pagpapagod. 17 At kahit kaila​ngang dumanak ang aking dugo bilang hain upang ipag​diwang ang inyong pananampalataya, nagagalak pa rin ako at natutuwang kasama ninyong lahat. 18 At dapat din kayong magalak at matuwang kasama ko.

Mga sugo ni Pablo

• 19 Umaasa ako sa Panginoong Jesus na agad kong masugo sa inyo si Timo​teo upang maaliw ako ng inyong mga balita. 20 Wala nga akong mai​sugong katulad niya na tunay na mapagmalasakit sa inyo. 21 Hinahanap nga ng lahat ang kani-kanilang kapa​kanan, at hindi ang kay Jesu​cristo. 22 Ngunit alam ninyo na subok siya at pinaglingkuran niya ang Ebang​hel​yong kasama ko, gaya ng anak kasa​ma ng ama niya. 23 At siya ang ina​asahan kong ipadala sa inyo sa oras na makita ko kung ano ang aking haharapin. 24 Su​balit umaasa ako sa Panginoon na pu​punta rin ako sa inyo sa lalong madaling panahon.

25 Minabuti kong papuntahin sa inyo ang ating kapatid na si Epaprodito, na kasama ko sa gawain at sa labanan, na isinugo ninyo sa akin para panga​lagaan ako. 26 Sabik na sabik nga siya sa inyong lahat at nababalisa dahil sa nabalitaan ninyong pagkakasakit niya. 27 Nagkasakit nga siyang talaga at ka​muntik nang mamatay; ngunit kinaawaan siya ng Diyos, at hindi lamang siya kundi ako man nang huwag maragdagan ang aking kalung​kutan. 28 Kayat agad ko siyang pina​pupunta sa inyo upang lumigaya kayo sa pagkakita uli sa kanya at hindi na ako mabalisa. 29 Kaya ipagdiwang nin​yo nang maka-Kristiyano ang pag-uwi niya at tingalain sana ninyo ang mga taong katulad niya. 30 Alang-alang sa tra​baho ni Kristo, isinuong niya sa panganib ang sariling buhay at nabingit siya sa kamatayan sa pagbibigay sa akin ng tulong na hindi ninyo maibigay.

Huwag mong balikan ang Batas ng Judio

3    1 Bukod dito, mga kapatid, maga​lak kayo sa Panginoon.

• Hindi mabigat sa akin ang muling isulat sa inyo ang mga dating bagay, at kapaki-pakinabang naman ito sa inyo. 2 Mag-ingat kayo sa mga aso, mag-ingat sa mga guma​gawa ng masama, mag-ingat sa mga kuma​katig sa pag​tu​tuli. 3 Nasa atin ang pagtutuli; tayo nga ang mga sumasambang taglay ang Espiritu ng Diyos at ipinag​ka​kapuri natin si Kristo sa halip na mag​malaki dahil sa alinmang pantaong bagay.

4 Mayroon din akong pantaong mga bagay na maipagmamalaki. Kung akala ng sinuman na mayroon siyang maipagmamalaki, lalo ako. 5 Tinuli akong taga-Israel sa ikawalong araw; galing ako sa tribu ng Benjamin, isang Hebreong nag​mula sa mga Hebreo, at may malasakit sa Batas: Pariseo nga ako. 6 Tunay na masigasig kong inusig ang Iglesya at wala akong kapintasan sa daan ng kabanalang nasa Batas.

7 Ikinabuti ko man ang mga ito, itinu​ring ko pa ring sagabal ito at walang ka​buluhan alang-alang kay Kristo. 8 Itinu​ring kong walang kabuluhan ang lahat ng iba pa kung ihahambing sa kaalaman kay Kristo Jesus na aking Panginoon. Siya ang nagpabale-wala sa lahat at iti​nuring kong basura ang lahat, makamtan ko lamang si Kristo.

9 Sa kanya nawa ako matagpuang taglay, hindi ang sariling kabanalang galing sa Batas, kundi ang nagmu​mula sa paniniwala ayon kay Kristo, na siyang kabanalang galing sa Diyos at bunga ng paniniwala. 10 Maki​lala ko nawa siya at ang kapangyarihan ng kanyang muling pagkabuhay at ang pakikiisa sa kanyang mga hirap; tularan ko nawa siya sa kanyang pagka​matay 11 at sa gayon ma​sa​​lubong ko ang pagkabuhay sa mga patay.

12 Hindi ko inaakalang nakarating na ako. Tiyak na hindi pa ako naka​rarating o naging ganap, kaya tumatakbo ako upang kunin si Kristo, ma​tapos niya akong kunin. 13 Hindi ko inaakala, mga kapatid, na nakarating na ako; ngunit nililimot ko ang nasa likod ko at pinagsisikapan ang mga hinaharap; 14 at tumatakbo akong naghahanap ng gantimpala ng maka​langit na pagtawag sa akin ng Diyos kay Kristo Jesus.

15 Kapag mga tunay na ganap tayo, ito ang ating hahanapin. At kahit iba pa ang hinahanap ninyo, ibubunyag din ito sa inyo ng Diyos. 16 Panindigan lamang natin ang naabot na natin.

17 Tularan ninyo ako, mga kapatid; naging halimbawa kami sa inyo, kaya tingnan ninyo ang mga sumusunod sa amin. 18 Sapagkat marami ang namu​muhay bilang kaaway ng krus ni Kristo. Malimit ko itong sinabi, at inuulit ngayon nang may luha. 19 Papunta sila sa kapa​ha​makan: ang tiyan nila ang kanilang diyos, at ipinagmamalaki ni​lang dapat nilang ikahiya. Wala silang iniisip kundi mga makalupang bagay.

20 Nasa kala​ngitan naman ang ating pagkamamamayan; doon din mang​gagaling si Jesucristong hinihintay nating Manu​nubos. 21 Babaguhing-anyo niya ang ating katawang nasa kaabaan, upang ma​katulad nito ang kanyang sariling katawang nasa lu​walhati; mayroon nga siyang kapang​yarihang sumakop sa buong kalikasan.

Magkaisa’t magalak

4  • 1 Kaya, mga mahal na ka​patid na aking kinasasabi​kan, na aking lugod at korona, manatili kayong matatag sa Panginoon, mga mina​mahal ko. 2 Isinasamo ko kay Ebodia at isinasamo rin kay Sintike na mag​kasundo na sila alang-alang sa Pangi​noon. 3 At hinihiling ko rin sa iyo, Sisigo, tapat na kasama, na tulu​ngan mo ang dalawang babaeng ito; nagpakapagod na nga silang kasama ko sa pag-eebang​helyo, kasama si Klemente at ang mga iba pang tumulong sa akin na ang mga pangalan ay nasa aklat ng buhay.

4 Magalak kayong lagi sa Panginoon. Inuulit ko, magalak sana kayo. 5 Kilalanin nawa ng lahat ng tao ang inyong kabaitan. Malapit na ang Pa​nginoon 6 kaya huwag kayong maba​lisa; sa halip ipakita ninyo sa Diyos ang lahat nin​yong mga hinihingi sa panalangin at dasal na taglay ang pag​pa​pasalamat. 7 Sa gayon ang ka​payapaan ng Diyos, na higit pa sa maiisip ay mag-iingat sa inyong mga puso at isipan kay Kristo Jesus. 8 Bukod dito, mga kapatid, piliin ninyo ang lahat ng totoo, dakila, makatarungan, dalisay, kaibig-ibig at marangal, ang anumang dapat ha​ngaan at purihin. 9 Isagawa ninyo ang inyong natutuhan at natanggap, ang nari​nig at nakita ninyo sa akin. At sasainyo ang Diyos na mapayapa.

Pasasalamat ni Pablo

• 10 Labis kong ikinagalak sa Panginoon ang muling pamumulaklak ng inyong pagmamalasakit sa akin nga​yon. Nagmalasakit na nga kayo, ngunit wala pa kayong pagkakataon. 11 Hindi ko ito sinasabi dahil sa aking kaku​langan; natutunan ko na ngang masi​yahan sa kung ano lamang meron ako. 12 Naha​harap ko ang kara​litaan at ang kasaga​naan; handa ako sa lahat ng bagay; sanay ako sa kabusugan at gutom, sa pagsa​sawa at kakulangan. 13 Kaya ko ang lahat sa tulong ng nagpa​palakas sa akin. 14 Ga​yunman, mabuti ang ginawa ninyo sa pakikibahagi sa aking kapig​hatian.

15 Alam ninyo, mga taga-Filipos, na walang Iglesyang tumulong sa akin sa simula ng pag-eebanghelyo, nang umalis ako sa Macedonia. Kayo lamang ang nag​paluwal sa akin. 16 Dalawang beses ka​yong nagpadala sa Tesa​lonika ng kinaila​ngan ko. 17 Hindi regalo ang hangad ko, kundi ang paglaki ng inyong pakinabang. 18 At ngayon sapat na ang nasa akin, at higit pa. Sumasagana ako dahil sa tinanggap ko kay Epaprodito sa ngalan ninyo. Ito talaga ang haing kaaya-aya, na mabangong handog na kalugud-lugod sa Diyos. 19 Kaya bibig​yang-kasiyahan kayo ng aking Diyos sa lahat ng inyong kaila​ngan, ayon sa kanyang kayamanan, nang buong kagandahang-loob, kay Kristo Jesus. Luwalhatiin ang Diyos na ating Ama magpakailanman! Amen.

21 Batiin ninyo ang bawat isa sa mga banal kay Kristo Jesus. Binabati kayo ng mga kapatid na kasama ko. 22 Binabati kayo ng lahat ng mga banal, lalo na ng mga nasa bahay ng Emperador. 23 Suma​inyong diwa ang biyaya ng Panginoong Jesucristo.

Colosas text

1   • 1 Bati ni Pablo – na apostol ni Kristo Jesus sa kagustuhan ng Diyos – at ni Kapatid Timoteo, 2 sa mga banal at tapat na Kristiyanong kapatid sa Colosas:

Sumainyo nawa ang kagandahang-loob at kapayapaan mula sa Diyos na ating Ama.

3 Lagi kaming nagpapasalamat sa Diyos at Ama ni Jesucristong ating Panginoon tuwing ipagdarasal namin kayo. 4 Nabalitaan nga namin ang inyong paniniwala kay Kristo Jesus at ang inyong pag-ibig sa lahat ng banal, 5 bunga ng inyong ina​asahan, na naka​laan sa inyo sa langit. Ito ang nari​nig ninyo noong una sa pangangaral na totoo – ang Ebanghelyo 6 na umabot sa inyo. Nagbubunga ito at lumalago sa buong daigdig, at gayon din sa inyo, mula sa araw na marinig ninyo at makilala ang kagandahang-loob ng Diyos.

7 Sapagkat natutuhan ninyo ito kay Epafras, ang aming mahal na kapwa-utusan na matapat na lingkod ni Kristo sa pagtulong sa amin. 8 Siya ang nag​balita sa amin ng inyong pagmamahal ayon sa Espiritu.

9 Kaya mula nang marinig namin ito, wala na nga kaming tigil sa aming pag​darasal; at hinihiling namin na lubos ninyong matanto ang kagus​tuhan ng Diyos nang may espirituwal na karu​nungan at pagka​unawa.

10 Mabuhay kayong marapat sa Panginoon at tunay na kalugud-lugod sa kanya. Mamunga kayo sa lahat ng mabuting gawa, at lumago sa inyong pagkakilala sa Diyos.

11 Palakasin nawa niya kayo nang lubos ayon sa maluwalhati niyang kapang​​yarihan upang makatiis at makatagal kayo.

12 Masaya ninyong pasalamatan ang Ama na itinalaga kayong makibahagi ng mana ng mga banal sa kaharian ng liwanag.

13 Iniligtas nga tayo sa kapang​yarihan ng dilim, at inilipat sa kaharian ng kanyang pinakamamahal na Anak. 14 Sa kanya kayo nagkaroon ng katu​busan, ng kapatawaran ng mga kasa​lanan.

Si Kristo ang simula ng lahat

• 15 Siya ang larawan ng di-naki​kitang Diyos,

ang panganay ng tanang nilikha,

16 sapagkat sa kanya nilalang ang lahat ng nasa langit 

at lahat ng nasa lupa,

ang mga nakikita at di-nakikita,

ang Mga Trono, Pagkahari, Pamu​nuan, Ka​pangyarihan.

Sa pamamagitan niya at dahil sa kanya ni​likha ang lahat:

17 siya nga ang una sa lahat at sa kanya umi​iral ang lahat.

18 Siya rin ang ulo ng katawan, ang Iglesya.

Siya ang simula, ang unang isinilang mula sa mga patay 

upang manguna siya sa lahat.

19 Pagkat ikinalugod ng Diyos na manahan sa kanya ang kabuuan,

20 at sa pamamagitan ni Kristo pagka​sunduin sa kanyang sarili ang lahat,

sa pagbibigay-kapayapaan sa bisa ng dugo ng kanyang krus,

sa lupa man at sa langit.

• 21 Dati nga kayong malayo sa Diyos at salungat sa kanya ang inyong kalooban dahil sa masasama ninyong gawa; 22 ngu​nit pinapagkasundo kayo ngayon sa kata​wang-laman ni Kristo – sa pagka​matay niya, upang maiharap kayo sa kanya bilang mga banal, wa​lang dungis at walang kapin​tasan. 23 Dapat lamang kayong manatiling matatag at matibay sa pananam​palataya. Huwag na kayong magpa​bagu-bago pa; sa halip maging mahig​pit na nakahugpong sa pag-asang nasa Ebang​helyo na inyong narinig, na ipinangaral sa tanang nilikha sa silong ng langit at akong si Pablo ang siyang naging lingkod.

24 Natutuwa nga ako ngayon sa tini​tiis ko alang-alang sa inyo; ang kulang sa mga paghihirap ni Kristo ay pinu​punan ko sa aking laman alang-alang sa kanyang katawan, ang Iglesya. 25 Naging lingkod ako nito sa pagbi​bigay ng Diyos sa akin ng tung​ku​ling tuparin sa inyo ang salita ng Diyos 26 – ang mahiwagang balak na inilihim sa lumi​pas na mga panahon at mga salin​lahi, ngunit ngayo’y ibinun​yag sa kanyang mga banal.

27 Gusto ng Diyos na ipakilala sa kanila ang malaking kaluwalhatiang inilaan ng mahiwagang balak na ito para sa mga bansang pagano – si Kristong suma​​sainyo ang pag-asa sa kaluwal​hatian. 

28 Ang Kristong ito ang ipinanga​ngaral namin sa aming pagwawasto sa bawat isa at pagtuturo sa bawat isa sa tanang karu​nu​ngan upang magawang ganap namin kay Kristo ang lahat ng tao. 29 Ito ang pinagpapaguran ko sa pamamagitan ng kanyang kapang​yarihang napaka​lakas magkabisa sa akin.

Kay Kristo kayo mabuhay at mag-ugat

2     • 1 Gusto kong malaman ninyo kung gaano katindi ang paki​kipaglaban ko alang-alang sa inyo at sa mga nasa Lao​dicea at sa iba pang di pa nakakita sa aking mukha. 2 Lakasan nila ang kanilang loob at magbuklod sila sa pag-ibig para makamtan nila ang yaman ng lubos na pagkaunawa at maabot nila ang kaalaman ng mahi​wagang balak ng Diyos, na si Kristo. 3 Sa kanya nga nata​tago ang lahat ng yamang karu​nungan at ka​alaman.

4 Sinasabi ko ito para hindi kayo malin​lang ninuman sa mataas na pangungu​sap. 5 Hindi nga ninyo ako kapiling sa katawan, ngunit suma​sainyo naman ang aking espiritu, at nagagalak akong makita ang inyong maayos na hanay at ang katatagan ng inyong pananampalataya kay Kristo.

6 Tinanggap na ninyong Panginoon si Kristo Jesus: kaya mabuhay kayo sa kanya. 7 Sa kanya nawa kayo mag-ugat at sa kanya matayo. Magpaka​tatag kayo sa pananampalataya ayon sa iti​nuro sa inyo, at labis-labis na magpa​​salamat.

8 Mag-ingat sana kayo, at baka malin​​lang kayo sa pamamagitan ng piloso​piya at wa​lang saysay na pana​nalitang galing sa aral ng mga tao, batay sa karunungan ng mundong ito at hindi ni Kristo. 9 Sa kanya naging katawan ang kabuuan ng pagka-Diyos na nananahan sa kanya. 10 Kaya na​pus​pos naman kayo sa kanya na siyang ulo ng mga Pamunuan at mga Kapangyarihan.

Bininyagan at binuhay

• 11 Sa kanya rin kayo tinuli; hindi ko tinu​tukoy ang pagtutuling gawa ng tao, kundi ang pagtutuli ni Kristo upang huba​rin ang buong katawang laman. 12 Nang kayo’y binyagan, nalibing ka​yong kasama niya; at sa inyong pag​sampala​taya, ibinangon kayo ng lakas ng Diyos na nagbangon sa kanya mula sa mga patay.

13  Patay rin kayo noon sa inyong mga kasalanan at hindi tuli sa inyong laman; ngunit binuhay kayo ng Diyos kasama ni Kristo at pinatawad ang ating mga pagkakasala. 14 Kinansela niya ang lista​han ng ating pagka​kautang sa mga utos; inalis niya ito at ipinako sa krus. 15 Pina​walang-bisa niya ang mga Pamunuan at Kapang​yarihan at hinamak sila sa harap ng lahat at hinila silang nakatanikala sa tagumpay niya kay Kristo.

Mga walang saysay na kautusan

• 16 Kaya hindi kayo matutuligsa tung​kol sa pagkain o pag-inom, o dahil binale-wala ninyo ang anumang piyesta o Bagong Buwan o Araw ng Pahinga. 17 Ang mga ito’y anino lamang ng darating, anino ni Kristo. 18 Huwag ninyong pabayaang maaga​wan kayo ng premyo ng mga may gustong magpakaaba at maglingkod sa mga anghel. Sa sariling mga pangi​tain lamang nila sila sumusunod at sa isipang galing sa laman napupuno, 19 sa halip na kumapit sa Ulo. Sapagkat siya ang nama​mahala sa katawan sa pamama​gitan ng mga nerbyo at pagka​kahugpong para patatagin ito at lumaki – ang paglaking ayon sa Diyos.

20 Kasama ni Kristo, namatay kayo sa mga prinsipyo at simulain ng mundo. Kayat bakit ninyo pinaba​bayaang tuligsain kayo na parang nabubuhay pa kayo sa mundo? 21 Ano nga ba ang mga ito: “Huwag hawa​kan, huwag tikman, huwag hipuin”? 22 Ka​u​tusan at aral ng tao ang mga ito na tung​kol lamang sa mga bagay na gina​gamit at nasi​sira. 23Parang pananalita ng karunu​ngan dahil sa kanilang ka​ba​nalan, kaba​baang-loob at pagpa​pahirap sa katawan, ngunit wala itong lakas laban sa paghihi​magsik ng laman.

Hanapin ang mga bagay sa itaas

3   • 1 Kung ibinangon nga kayong ka​sama ni Kristo, hanapin ninyo ang mga bagay sa itaas; naroon si Kristong nakaluklok sa kanan ng Diyos. 2 Isipin ninyo ang mga mula sa itaas, hindi ang mga makalupa. 3 Nama​​​tay kayo, at sa Diyos natatago ang inyong buhay kasama ni Kristo. 4 Sa pagpapakita kay Kristong buhay natin, ipa​kikita rin kayong kasama niya sa ka​luwalhatian.

5 Kayat patayin ninyo ang lahat ng makalupang nasa inyo: pambababae, kahalayan, masamang pagkahaling, masamang pagnanais, at kasakiman na pag​samba sa mga diyus-diyusan. 6 Ito ang ikinagagalit ng Diyos.

7Ito ang dati ninyong pagkilos, at nabuhay kayo sa mga bagay na ito. 8 Ngunit itakwil ninyo ngayon ang lahat ng ito: poot, galit, paghihinala; huwag nang magsalita ng pag-insul​to at naka​hihiyang pananalita. 9 Hu​wag na ka​yong magsi​nu​ngaling sa isa’t isa.

Isuot ang bago

• Hinubad na ninyo ang Lumang Tao pati ang ka​samaan nito. 10 Isuot ninyo ang Bago na patungo sa ganap na kaalaman, na siyang nagbabago ayon sa larawan ng Lumikha sa kanya. 11 Doo’y wala nang Griyego at Judio, tuli at di-tuli, dayuhan at barbaro, alipin at malaya, kundi si Kristo ang lahat-lahat at sumasalahat.

12 Kaya magbihis kayo bilang mga banal at minamahal na hinirang ng Diyos: isuot ninyo ang habag, kabu​tihang-loob, kababaang-loob, kaba​itan at malawak na pang-unawa.

13 Pagtiisan ninyo ang isa’t isa at magpatawaran kung may pagtatalo kayo. Magbigayan kayo gaya ng pag​bibigay sa inyo ng Panginoon. 14 At higit sa lahat, magkaroon kayo ng pag-ibig na nagbu​buklod sa lahat pa​ra sa kaganapan. 15 Mag​​​hari sa inyong mga puso ang kapayapaan ni Kristo, na siyang dahilan ng pag​katawag sa inyo sa iisang katawan.

16 Manahang masagana sa inyo ang salita ni Kristo; magturuan kayo nang may karunungan at patatagin ang isa’t isa sa mga salmo, papuri at awi​ting espiri​tuwal. Pasalamatan ninyo at awitan ang Diyos sa in​yong mga puso. 17 Ano man ang gawin ninyo, sa salita o sa gawa, gawin ninyo ang lahat sa ngalan ng Panginoong Jesus at mag​pa​salamat sa Diyos Ama sa pama​magitan niya.

Tungkol sa pagsunod

• 18 Mga babae, sundin ninyo ang inyong mga asawa, tulad ng nararapat sa mga Kristiyano. 19 Mga lalaki, mahalin ninyo ang inyong mga asawa at huwag maging masungit sa kanila. 20 Mga bata, sundin ninyong lubos ang inyong mga magulang, sapagkat ito ang karapat-dapat sa mga Kris​tiyano. 21 Mga ama, huwag ninyong inisin ang inyong mga anak, at baka manghina ang kanilang loob.

22 Mga alipin, sundin ninyong lubos ang inyong mga amo sa lupa, hindi para magpakitang-tao lamang o mag​bigay-lugod sa mga tao kundi nang may matapat na puso na parang sa Panginoon. 23 Ano man ang inyong ginagawa, gawin ninyo nang may malawak na pang-unawa, na parang sa Panginoon at hindi sa mga tao. 24 Kay Kristong Panginoon nga kayo nagli​lingkod; alam ninyo na pamamanahan kayo ng Panginoon bilang gantimpala. 25 Tatanggapin din ng taong masama ang bawat masamang ginawa niya, sapagkat walang taong itinatangi ang Diyos.

4     1 Mga amo, ibigay ninyo sa mga ali​pin ang marapat at matuwid; alam ninyo na may Panginoon din kayo sa langit.

Iba pang tagubilin

• 2 Magpatuloy kayo sa panana​langin at magdamag na magpasa​lamat. 3 Ipagdasal ninyo na magbukas ng pinto ang Diyos sa ating salita at maipangaral ko ang misteryo ni Kristo, na dahil dito kaya ako naka​gapos. 4 Maipahayag ko nawa ito gaya nang nararapat.

5 Malaman sana ninyo kung paano pakikitunguhan ang mga nasa labas, at samantalahin ang panahon. 6 Mag​karoon kayo ng kasiya-siyang pag-uusap na may kabuluhan at malaman nawa ninyo kung paano sasagutin ang bawat isa.

7 Ibabalita sa inyo ni Tikico ang tungkol sa aking kalagayan. Mahal na kapatid at matapat na katulong siya at lingkod na kasama ko sa Panginoon. 8 Sinugo ko siya sa inyo upang mala​man ninyo ang aming kalagayan; palalakasin niya ang inyong loob. 9 Kasa​ma niya si Onesimo na mata​pat at mahal na kapatid, na isa sa inyo. Ibabalita nila sa inyo ang lahat ng nang​yari rito.

10 Binabati kayo ni Aristarco na kasama ko sa kulungan, at ni Marcos na pinsan ni Bernabe (tumanggap kayo ng mga tagubilin tungkol sa kanya; at kung sakaling dumating siya, tang​gapin sana ninyo siya) – 11 at ni Jesus na tinatawag na Justo. Mula sa mga tuli, sila lamang ang nagtatra​ba​hong kasama ko para sa kaha​rian ng Diyos, kaya konsuwelo sila para sa akin.

12 Binabati kayo ng inyong kaba​bayang si Epafras na utusan ni Kristo Jesus. Lagi siyang nagmamalasakit sa inyo sa kanyang mga pagdarasal upang mag​patuloy kayo sa pagiging ganap at buo ayon sa kagustuhan ng Diyos. 13 Pinato​totohanan ko ang labis niyang pag-aalala sa inyo at sa mga taga-Laodicea at Hierapolis.

14 Kinukumusta kayo ni Lucas na mahal na doktor at ni Demas. 15 Kumus​​tahin ninyo ang mga kapatid sa Laodicea, sina Ninfas at ang iglesya sa kanyang tahanan.

16 Pagkabasa ninyo sa sulat na ito, ipabasa rin sana ninyo ito sa Iglesya ng Laodicea, at basahin naman ninyo ang sulat sa mga taga-Laodicea. 17 At sabihin kay Arquipo: “Asikasuhin mo ang pagli​ling​kod na tinanggap sa Pangi​noon.”

18 Akong si Pablo ang mismong su​mu​​sulat ngayon ng pagbating ito: ala​lahanin ninyo ang aking mga gapos. Sumainyo ang kagandahang-loob.

